
Od. IX 272-293 
 

ὣς ἐφάµην, ὁ δέ µ᾽ αὐτίκ᾽ ἀµείβετο νηλέϊ θυµῷ·  
“νήπιός εἰς, ὦ ξεῖν᾽, ἢ τηλόθεν εἰλήλουθας,    
ὅς µε θεοὺς κέλεαι ἢ δειδίµεν ἢ ἀλέασθαι.  
οὐ γὰρ Κύκλωπες ∆ιὸς αἰγιόχου ἀλέγουσιν     275 
οὐδὲ θεῶν µακάρων, ἐπεὶ ἦ πολὺ φέρτεροί εἰµεν·  
οὐδ᾽ ἂν ἐγὼ ∆ιὸς ἔχθος ἀλευάµενος πεφιδοίµην  
οὔτε σεῦ οὔθ᾽ ἑτάρων, εἰ µὴ θυµός µε κελεύοι.  
ἀλλά µοι εἴφ᾽, ὅπῃ ἔσχες ἰὼν εὐεργέα νῆα,  
ἤ που ἐπ᾽ ἐσχατιῆς ἦ καὶ σχεδόν, ὄφρα δαείω”.    280 
ὣς φάτο πειράζων, ἐµὲ δ᾽ οὐ λάθεν εἰδότα πολλά,  
ἀλλά µιν ἄψορρον προσέφην δολίοισ᾽ ἐπέεσσι·  
“νέα µέν µοι κατέαξε Ποσειδάων ἐνοσίχθων,  
πρὸς πέτρῃσι βαλὼν ὑµῆς ἐπὶ πείρασι γαίης,  
ἄκρῃ προσπελάσας· ἄνεµος δ᾽ ἐκ πόντου ἔνεικεν·    285 
αὐτὰρ ἐγὼ σὺν τοῖσδε ὑπέκφυγον αἰπὺν ὄλεθρον”.  
ὣς ἐφάµην, ὁ δέ µ᾽ οὐδὲν ἀµείβετο νηλέϊ θυµῷ,  
ἀλλ᾽ ὅ γ᾽ ἀναΐξας ἑτάροισ᾽ ἐπὶ χεῖρας ἴαλλε,  
σὺν δὲ δύω µάρψας ὥς τε σκύλακας ποτὶ γαίῃ  
κόπτ᾽· ἐκ δ᾽ ἐγκέφαλος χαµάδις ῥέε, δεῦε δὲ γαῖαν.    290 
τοὺς δὲ διὰ µελεϊστὶ ταµὼν ὁπλίσσατο δόρπον·  
ἤσθιε δ᾽ ὥς τε λέων ὀρεσίτροφος, οὐδ᾽ ἀπέλειπεν,  
ἔγκατά τε σάρκας τε καὶ ὀστέα µυελόεντα. 
 
 

Hes. Op. 202-212 
 

νῦν δ᾽ αἶνον βασιλεῦσιν ἐρέω φρονέουσι καὶ αὐτοῖς·      
ὧδ᾽ ἴρηξ προσέειπεν ἀηδόνα ποικιλόδειρον  
ὕψι µάλ᾽ ἐν νεφέεσσι φέρων ὀνύχεσσι µεµαρπώς·  
ἣ δ᾽ ἐλεόν, γναµπτοῖσι πεπαρµένη ἀµφ᾽ ὀνύχεσσι,    205 
µύρετο· τὴν ὅ γ᾽ ἐπικρατέως πρὸς µῦθον ἔειπεν·  
“δαιµονίη, τί λέληκας; ἔχει νύ σε πολλὸν ἀρείων·  
τῇ δ᾽ εἶς ᾗ σ᾽ ἂν ἐγώ περ ἄγω καὶ ἀοιδὸν ἐοῦσαν·  
δεῖπνον δ᾽, αἴ κ᾽ ἐθέλω, ποιήσοµαι ἠὲ µεθήσω.  
ἄφρων δ᾽, ὅς κ᾽ ἐθέλῃ πρὸς κρείσσονας ἀντιφερίζειν·    210 
νίκης τε στέρεται πρός τ᾽ αἴσχεσιν ἄλγεα πάσχει”.  
ὣς ἔφατ᾽ ὠκυπέτης ἴρηξ, τανυσίπτερος ὄρνις.   
 


